LESONA FAHA-24 : NY FANAHY MASINA SY NY FAHOTANA TSY AZO AVELA
Nanatona ny Pasitora ity tovolahy iray izay hita fa hendratra, ka nanontany azy hoe: “Afaka miresaka mitokana aminao ve aho?” Rehefa nihaino azy ilay Pasitora dia fantany fa natahotra ilay tovolahy andrao dia nahavita ny fahotana tsy azo avela. Nanontany tena izy raha mbola mety hahazo famelan-keloka. Mety ho tsy azo ampiharana ny fahasoavan’Andriamanitra intsony ve izy? Tsy ity tovolahy ity irery no miaina tranga toy izany. Maro ireo olona sahiran-tsaina mikasika io lohahevitra sarobidy indrindra io. Inona no fahotana tsy azo avela? Mety ho fantatry ny olona iray ve raha nahavita izany izy na tsia? Nahoana no tsy azo avela izany? Misy ve fahotana izay tena lehibe tokoa ka na dia Andriamanitra aza tsy afaka mamela azy?

Raha toa ka ny fanotana amin’ny Fanahy Masina no fahotana tsy azo avela, dia zava-dehibe indrindra ny fahatakarana ny fomba fiasan’ny Fanahy Masina ao am-pontsika. Ity lesona ity dia hanambara mazava ny atao hoe fahotana tsy azo avela sy ny fomba ialana amin’ny fandavana ny fangatahan’ny Fanahy Masina hiditra eo amin’ny fiainantsika.
1. Ahoana no anoritan’i Jesosy ny fahotana tsy azo avela? Matio 12:31.

Tsy hahazo famelan-keloka ny olona amin'ny fitenenan-dratsy ny Fanahy Masina.
Mahaliana ny fanambarana eo amin’ity andalan-teny ity. Nambaran’ireo Fariseo fa ny herin’i Belzeboba(anarana hafa iantsoana an’i Satana) no nanaovan’i Jesosy fahagagana. Inona no nahatonga azy ireo hanao izany? Tsotra ihany ny antony. Raha nanaiky ny fahagagana nataon’i Kristy izy ireo dia tsy maintsy nanaiky ny maha-Andriamanitra Azy. Ho nahatonga fiovana goavana teo amin’ny fiainan’izy ireo izany. Ny fahotana tsy azo avela dia tsy fahotana voafaritra toy ny fijangajangana, famonoana olona, halatra na ny fitenenan-dratsy. Ambaran’i Jesosy mazava fa hahazo famelana ny olona amin’ny “ota rehetra.” Ny fahotana tsy azo avela dia ny fandavana ny hanaiky ny maha-Izy an’i Jesosy, ilay Mpamonjy tia, mpamela heloka izay hanova ny fiainantsika. Araka ny hohitantsika mandritra ity lesona ity, dia mifandray amin’ny hamafisan’ny fo sy ny tsi-fetezan’ny fo hibebaka izany.
2. Inona avy ireo fepetra takian’Andriamanitra mba hahazoana famelan-keloka? Asa 2:38; I Jaona 1:9.
Mibebaha, ary aoka samy hatao batisa.
Ny fahotana rehetra izay ibebahana sy ekena dia ho voavela. Ny fahotana tsy azo avela dia tsy hoe fahotana iray manokana, fa dingan’ny toe-panahy. Tsy manaiky hibebaka ilay olona. Akatony tsy handairan’ny hery miasa manginan’ny Fanahy Masina ny sainy. Ny fahotana tsy azo avela dia toetran’izay mikomy an-karihary izay nanomboka tamin’ny tsi-firaharahiana ny antson’ny Fanahy Masina, avy eo ny fanoherana izany, ary farany dia ny fandavana tanteraka izany ka amin’ny farany dia tsy reny intsony izany antso izany.

3. Ahoana no fomba anoritan’ny Baiboly ny toetran’ny Fanahy Masina? Jaona 16:7,8.
Ary raha tonga Izy, dia hampiaiky izao tontolo izao ny fahotana.
Ny Fanahy Masina dia antsoin’ny Baiboly hoe “mpananatra.” Intelo, ao amin’io andalan-teny io, ny Fanahy Masina no tondroina amin’ny alalan’ny hoe “Izy,” fa tsy hoe “izany.” Tsy herin-javatra ny Fanahy Masina. Ny Fanahy Masina dia persona fahatelo ao amin’Andriamanitra telo izay iray.
4. Ahoana no anoritan’i Jesosy ny Fanahy Masina amin’ny maha-persona fahatelo ao amin’Andriamanitra telo izay iray? Matio 28:19.

Manao batisa azy ho amin'ny anaran'ny Ray sy ny Zanaka ary ny Fanahy Masina.

5. Inona no tanjona kendren’ny Fanahy Masina voalohany indrindra? Jaona 16:8.
Ary raha tonga Izy, dia hampiaiky izao tontolo izao ny fahotana.

6. Raha ankamamiana ny fahotana ka lavina ny antson’ny Fanahy Masina, dia inona no hitranga amin’ny farany? Efesiana 4:30.

Ary aza mampalahelo ny Fanahy Masin'Andriamanitra, Izay nanisiana tombo-kase anareo ho amin'ny andro fanavotana.

7. Oviana no nisy taranaka iray manontolo nahavita ny fahotana tsy azo avela? Genesisy 6:3-8.
Ary hitan'i Jehovah fa be ny faharatsian'ny olona tambonin'ny tany, ka izay fisainana rehetra avy amin'ny fony dia ratsy ihany mandritra ny andro.

Tamin’ny andron’ny safo-drano dia taranaka iray manontolo no nandà ny antson’ny Fanahy Masina. Vokatr’izany dia tsy nisy na inona na inona azon’Andriamanitra natao intsony. Rehefa niala nenina tamin’ny alalan’i Noa nandritra ny 120 taona izy ary naniraka ny Fanahiny tamin-kery lehibe, dia nandray ny fanapahan-keviny farany tsy azo nivalozana ireo lehilahy sy vehivavy rehetra. Ny Fanahy Masina no mandresy lahatra antsika ny amin’ny fahotana. Ny Fanahy Masina dia mitarika antsika hibebaka sy hiaiky heloka. Rehefa manohitra ny fitaoman’ny Fanahy Masina isika ka tsy manaiky mamoy ny fahotana izay atorony antsika, dia manamafy ny fontsika. 

8. Tamin’ny fomba ahoana no nanoratana ny Baiboly? II Petera 1:21; II Timoty 3:16.

Avy tamin'Andriamanitra no nitenenan'ny olona araka izay nitondran'ny Fanahy Masina azy.

9. Persona iza ao amin’Andriamanitra teo izay iray no mitarika antsika ho amin’ireo fahamarinana raketin’ny Tenin’Andriamanitra? Jaona 16:13.
Fa raha tonga ny Fanahin'ny fahamarinana, dia Izy no hitari-dalana anareo ho amin'ny marina rehetra.

Ny Fanahy Masina no nanambara ny fahamarinan’ny Soratra Masina tamin’ireo mpanoratra ny Baiboly. Ny Fanahy Masina no mitarika antsika hahatakatra izany fahamarinana izany. Tena zava-doza tokoa ny fandavana ny fahamarinana raketin’ny Tenin’Andriamanitra. Ny fanaovana izany dia fanoherana ny Fanahy Masina izay mitari-dalana antsika ho amin’ny fahamarinana. Koa satria olona notarihan’ny Fanahy Masina no nanoratra ny Baiboly, dia manamafy ny fontsika manoloana ny fiasan’ny Fanahin’Andriamanitra isika rehefa mandà ny fampianarana mazava hita ao amin’ny Baiboly. 
10. Inona no fihetsika irin’Andriamanitra hasehontsika rehefa manambara fahazavana sy fahamarinana “vaovao” amintsika Izy? Jaona 12:35.

Mandehana, raha mbola manana ny mazava ianareo, mba tsy hahatratra anareo ny maizina.

Ny Fanahy Masina no nanambara ireo fahamarinana izay vaovao aminao tao anatin’ireo lesona nianaranao. Nitarika anao Izy mba hahatakaranao ny fahamarinana mikasika ny famonjana, ny fiavian’i Kristy fanindroany, ny Sabata, ny toetry ny maty, ny fomba fiaina ara-pahasalamana, ny batisa asitrika, ny fiangonana marina, sy ny maro hafa. Tsy kisendrasendra no nahatonga anao nianatra ireny lesona ireny. Ny Fanahy Masina no nitarika anao. Izy no nanambara ny fahamarinana taminao. Izy no nandresy lahatra anao ny amin’ireo fahamarinana raketin’ny Soratra Masina. 

11. Amin’iza no miantefa ny fampanantenana ny amin’ny fahafenoan’ny Fanahy Masina? Asa 5:32; Jaona 14: 15,16.

... Izay efa nomen'Andriamanitra ny manaiky Azy.

Ny fahafenoana ny Fanahy Masina dia tanterahina amin’ireo izay mankato Azy am-pitiavana.

12. Inona no fanovana ataon’ny Fanahy Masina eo amin’ny fiainantsika? Galatiana 5:16,22-26.
Mandehana araka ny Fanahy, dia tsy hahatanteraka ny filan'ny nofo ianareo... handeha araka ny Fanahy.

Ny Fanahy Masina dia manatanteraka fiovana goavana eo amin’ny fiainantsika. Ny Fanahy Masina no mandresy lahatra antsika ny amin’ny fahotana ary mitarika antsika ho amin’ny fahamarinana. Ny Fanahy dia manova ny fontsika ary manome antsika faniriana hanompo an’Andriamanitra. Hery vaovao no mirotsaka eo amin’ny fiainantsika amin’ny alalan’ny Fanahy Masina, ary atsangana amin’ny maty avy amin’ny fahafatesana ara-panahy isika, ho amin’ny fiainana ara-panahy.
13. Inona no soratan’ny Fanahy Masina ao am-pontsika sy ao an-tsaintsika? Hebreo 10:16.

Hataoko ao am-pony ny lalàko, Sady hosoratako ao an-tsainy.

14. Inona ilay fanasàna mahafinaritra ataon’ny Fanahy Masina amintsika? Apokalypsy 22:17.
Ny Fanahy sy ny ampakarina manao hoe: Avia; ary aoka izay mahare hanao hoe: Avia. Ary aoka ho avy izay mangetaheta; ary izay mety, aoka izy hisotro maimaimpoana amin'ny ranon'aina.
Ny Fanahy Masina dia manasa antsika hanolotra ny fiainantsika manontolo ho an’Andriamanitra. Asainy isika mba hanatona miaraka amin’ny fahamelohantsika, ny fahalementsika sy ny ahiahintsika rehetra. Rehefa manatona an’Andriamanitra isika, dia mampanantena antsika Izy fa hanatanteraka fiaingana vaovao eo amin’ny fiainantsika.
